Татарстанның табигать һәйкәлләре

Фидүс ГЫЙЛЬФАНОВ,
Актаныш районы Яңа Әлем төп мәктәбенең биология укытучысы
Республикабыздагы саклауга мохтаҗ территорияләр һәм объектлар тыюлыкларга, биосфера тыюлыкларына, заказникларга (вакытлы тыюлыкларга, табигать һәйкәлләренә табигый милли паркларга бүлеп йөртелә.
Тыюлыклар табигать объектларын: типик яки сирәк экосистемаларны, үсемлек һәм хайван бергәлекләрен, кайбер геологик ясалмаларны, үсемлек һәм хайван төрләрен табигый хәлендә саклау өчен булдырыла. Аларда сәнәгать һәм авыл хуҗалыгы предприятиеләрен төзү, файдалы казылмалар чыгару, печән чабу, көтү йөртү, балык тоту, урман кисү, агулы химикатлар куллану тыела.
Заказниклар табигый байлыкларны саклау һәм чикләнүле файдалану өчен булдырыла.
Ботаника заказникларында агач кисәргә, көтү йөртергә, печән чабарга ярамый.

Ау заказникларында җәнлек ату билгеле бер сезонда һәм срокта рөхсәт ителә.

Табигать һәйкәлләре – фәнни, тарихи, эстетик һәм мәдәни әһәмияткә ия булган табигый объектлар. Табигать һәйкәлләрен терек һәм терек булмаган табигать объектлары тәшкил итә. Терек табигать объектларына – истәлек-парклар, карт агачлар, табигать музейлары, ә терек булмаган табигать объектларына гейзерлар, зур йомры ташлар, кайнар су чыганаклары, шарлавыклар, мәгарәләр керә. Карт агачлар табигать һәйкәлләре буларак киң танылган. Мондый озын гомерле агачларны киртәләп алалар, сындырудан тырышып саклыйлар.
Республикабызның Минзәлә, Мөслим урман хуҗалыгы территориясендә дә әһәмияткә ия булган табигать һәйкәлләре – Игим һәм табигый заказник – Нарат-Асты урманнары бар.
Игим урманы 543 га мәйдан биләп тора һәм фәнни әһәмияткә ия. Бу урманда күп мәйданны йөзьяшәр агач – нарат һәм яшь агачлардан каен, имән, юкә алып тора.

Татарстанның Кызыл китабына кертелгән соры гөберле бака, кара елан, ак койрыклы диңгез бөркете Игим урманында тереклек итә. Районыбызда табигать һәйкәленең бер өлеше булып Көләгеш сазлыгы тора. Бу сазлыкның мәйданы – 500 га.
Сазлыкта ондатра, кыр үрдәге, шөлди һәм башкалар яши.

Нарат-Асты заказнигы Мөслим урман хуҗалыгы территориясендә урнашкан, аның мәйданы – 467 га. Андагы нарат агачларына 100 – 120 яшь. Икенче ярусны имән, юкә, каен кебек агачлар тәшкил итә.

Казандагы табигать һәйкәлләре дә һәркемне үзенә җәлеп итә. Менә алар:

1. Казансу елгасы.
2. Дендрарий.
3. Кедр паркы.

4. Карьерный овраг.
5. Рус-немец Швейцариясе.
6. Аккош күле.
7. Имәнлек.
Республикабызның 29 елгасы – табигать һәйкәлләре исемлегендә. Алар арасында Казансу елгасы да бар. Казансу елгасы – Иделнең сул кушылдыгы. Аның озынлыгы – 140 км.

Казандагы дендрарийның төп үсемлекләре: Себер карагае, Маньчжурия чикләвеге, Амур бәрхете, Себер нараты һәм пихтасы.

Кедр паркында шулай ук карагай, зәңгәр чыршы, каштан, туя, Амур бәрхете, пирамидасыман тополь агачларын да очратырга мөмкин.

Түбән Кама милли паркы 1991 елда оештырылган, аның мәйданы – 26,5 мең га.

Әлеге милли паркта сирәк очрый торган хайваннардан кикрикле тритонны, соры гөберле бака, бакыр елан, тартай, бакыр кәлтә (җизбаш), ысылдавык аккош, байгыш, һөдһөд, саз һәм кыр карчыгаларын күрергә була.

Түбән Кама милли паркында Татарстанның Кызыл китабына кергән урман шөлдие, кара тилгән, тавык карчыгасы, зур чуар тукран, соры челән, кыр үрдәге, соры ябалак кебек кошлар да яши.
Республикабызның табигый-тыюлык фонды 154 саклауга мохтаҗ табигый объектларны үз эченә ала. Алар арасында Идел-Кама дәүләт табигый биосфера тыюлыгы, «Түбәнге Кама» милли паркы, 24 дәүләт карамагындагы табигый заказник, 127 табигать һәйкәле (шуларның 63е – җир өсте объектлары, ә 64е – су: күлләр, елгалар, инешләр), 1 саклауга мохтаҗ табигый территория бар.

Идел-Кама дәүләт табигый биосфера тыюлыгы 1960 елның 13 апрелендә оештырылган. Ул республикабызның Яшел Үзән районы территориясендә урнашкан, аның мәйданы – 1009,2 га. Тыюлык 2 участоктан тора: Раифа һәм Саралан. Раифа урманының мәйданы – 3846 га. 1921 елда дендрологик бакчага нигез салына (мәйданы – 23,2 га). Анда агач һәм куакларның 300 төре үсә.

1917 елда профессор А.Гордягин Раифа урманы тыюлыгын оештыруны башлап җибәрә. 1927 елда «Татар милли тыюлыгы» дигән проект (мәйданы – 769 га), ә 1943 елда «Раифа тыюлыгы» проекты (мәйданы – 3468 га) тормышка ашырыла. Раифа урман тыюлыгын оештыруга академик А.Арбузов, профессорлар В.Баранов, Н.Ливанов, Д.Морохин, В.Попов, В.Порфирьев үзләреннән аеруча зур өлеш керткән. 
Саралан участогы Куйбышев сусаклагычы ярлары буенда урнашкан, аның мәйданы – 3692 га.

Идел-Кама тыюлыгының фаунасын 55 төр имезүче хайван, 195 төр кош (шуларның 9 төре БДБ илләренең Кызыл китабына кертелгән), 30 төр балык, 10 төр җир-су хайваны һәм сөйрәлүче, ә флорасын чын башмакчык, лилия саранка, кызыл серкәбаш тәшкил итә.

